Thema: Nadolig: Cadoediad 1914
Mae croeso i chi addasu’r gwasanaeth ar gyfer eich ardal/plant.
Sleid 1: Teitl

· Mae’r Nadolig yn agosáu a heddiw rydyn ni am gofio am achlysur arbennig a ddigwyddodd yng Ngwlad Belg yn 1914.
· Cychwynnodd y Rhyfel Byd Cyntaf ym Mis Awst 1914. Erbyn i’r rhyfel orffen yn swyddogol ar Dachwedd 11eg (unfed ar ddeg) 1918 roedd dros 10 miliwn o filwyr wedi marw. Roedd bron i filiwn ohonyn nhw o Brydain, ac roedd degau o filoedd ohonyn nhw yn Gymry.
· Bu brwydro ciaidd a gwaedlyd yng Ngwlad Belg, yn enwedig yn ardal Ypres. Erbyn diwedd y rhyfel roedd dros 1.7 miliwn o ddynion o’r ddwy ochr wedi marw oherwydd y brwydro yno yn unig.
· Er mor waedlyd a ffyrnig oedd y brwydro, digwyddodd rhywbeth arbennig yn yr wythnosau yn arwain at Nadolig 1914.
Sleid 2: Geiriau’r carolau isod.
· Ychydig ddyddiau cyn y Nadolig fe osododd milwyr yr Almaen addurniadau o amgylch eu ffosydd. Dechreuon nhw ganu carolau, yn eu mysg ‘Dawel Nos, Sanctaidd yw’r Nos, neu ‘Stille Nacht, heilige Nacht’ yn Almaeneg.
· Ymatebodd milwyr Prydain drwy ganu, ‘O Dewch ffyddloniaid.’ A dyna sut gychwynnodd y cadoediad Nadolig, sef heddwch answyddogol ar hyd y Ffrynt Gorllewinol. 
Sleid 3: Llun o’r ‘Illustrated London News’, 1915
· Roedd dau reswm ymarferol tu ôl i’r Cadoediad – sef bod y ddwy ochr angen amser tawel i drwsio/atgyweirio eu ffosydd a chladdu eu milwyr. Ond, datblygodd y cadoediad i fod yn fwy na gorchwyl ymarferol. Roedd milwyr ar y ddwy ochr yn canu carolau yn y ffosydd, ac roedd y sŵn y canu yn cario ar draws ‘Tir Neb’. 
· Dechreuodd y milwyr weiddi cyfarchion Nadoligaidd at ei gilydd. Lleihaodd y tensiwn ddigon i unigolion allu cerdded ar draws ‘Tir Neb’ i siarad â'i gilydd.
· Ar Noswyl Nadolig a Dydd Nadolig 1914 fe aeth llawer o filwyr o’r ddwy ochr alla/ mas i ‘Dir Neb’, i sgwrsio, i gyfnewid bwyd a chofroddion.
Sleid 4: Milwyr o’r ddwy ochr gyda’i gilydd.

· Yn ymarferol gawson nhw’n gyfle i gasglu cyrff eu ffrindiau a chynnal seremonïau claddu. Ond fe ddigwyddodd mwy na hynny. Roedd rhai o’r milwyr yn ddigon cyfeillgar i chwarae gemau pêl-droed â'i gilydd ar ddiwrnod Nadolig 1914. 
· Mewn rhai sectorau parhaodd y cyfeillgarwch i ddechrau’r flwyddyn newydd. Fe ysgrifennodd Lt Dougan Chater milwr gyda’r Gordon Highlanders, at ei fam yn dweud bod yr Almaenwyr oedd gyferbyn a’i fataliwn wedi gofyn am gyfarfod pellach yn y Flwyddyn Newydd i weld lluniau a dynnwyd ar Ddydd Nadolig.
· Ond, doedd y cadoediad ddim yn bodoli ar hyd y Ffrynt Orllewinol i gyd a pharhaodd yr ymladd drwy gydol y dydd mewn rhai ardaloedd. Yn wir lladdwyd 81 o filwyr y diwrnod hwnnw.
· Y flwyddyn ganlynol, fe drefnodd ychydig o unedau unwaith eto gadoediad gyda’u gwrthwynebwyr dros y Nadolig, ond doedd hyn ddim mor gyffredin ag yn 1914. Erbyn 1916, ar ôl brwydrau gwaedlyd y Somme a Verdun, a’r defnydd o nwy gwenwynig daeth milwyr  y ddwy ochr i weld ei gilydd fel gelyn didrugaredd, ac ni cheisiwyd cael cadoediad. 
Sleid 5: Croes syml i gofio’r Cadoediad Nadolig

· Yn 1999, 85 mlynedd ar ôl y cadoediad codwyd croes syml yn yr union fan ble roedd y milwyr wedi chwarae pêl-droed. Wedi ei naddu i’r groes mae’r geiriau,  The Khaki Chums Christmas Truce, Lest we forget.
·  Erbyn heddiw mae'r Cadoediad Nadolig yn cael ei weld fel cyfnod symbolaidd o heddwch a dynoliaeth yng nghanol un o ddigwyddiadau mwyaf treisgar hanes. 
· Mae’n arwyddocaol bod yr unig amser o heddwch a chyfeillgarwch rhwng y ddwy ochr wedi digwydd adeg y Nadolig. Mae neges y Beibl am heddwch ac ewyllys da yn gallu newid bywydau. Dyma adnodau cyfarwydd am hanes y Geni, o lyfr Luc yn y Testament Newydd:
Sleid 6: Rhan o’r darlleniad isod

Yn ardal Bethlehem roedd bugeiliaid allan drwy'r nos yn yr awyr agored yn gofalu am eu defaid. 9 Yn sydyn dyma nhw'n gweld un o angylion yr Arglwydd, ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau.
 10 Ond dyma'r angel yn dweud wrthyn nhw, “Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. 11 Mae eich Achubwr wedi cael ei eni heddiw, yn Bethlehem. Ie, y Meseia! Yr Arglwydd! 
12 Dyma sut byddwch chi'n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.” 

13 Yn sydyn dyma filoedd o angylion eraill yn dod i'r golwg, roedd fel petai holl angylion y nefoedd yno yn addoli Duw! 

14 “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.” 

Y Nadolig hwn cofiwn am yr ychydig ddiwrnodiau o heddwch a gafodd y milwyr ar y Ffrynt Orllewinol, a gweddïwn y bydd mwy a mwy yn dod i weld pwysigrwydd heddwch ac ewyllys da rhwng pobl a’i gilydd.

Gweddïwn: Ein Tad, diolch i ti am y Geni gwyrthiol adeg y Nadolig ddwy fil o flynyddoedd yn ôl.  Diolch bod y Beibl yn sôn am gariad, am heddwch ac am ewyllys da. Helpa ni i sylweddoli mor bwysig yw cariad at gyd-ddyn. Mewn oes helbulus helpa ni chwilio am y goleuni sy’n sgleinio yn y tywyllwch ac i geisio byw bywydau glân a da. Yn enw Iesu, Amen.

